
Հայաստանի Հանրապետության կառավարության և Եվրոպական Միության միջև «Ձեռնարկությունների և փոքր ու միջին ձեռնարկությունների մրցունակություն (COSME) (2014-2020թթ.)» ծրագրին Հայաստանի Հանրապետության մասնակցության վերաբերյալ» համաձայնագրի ստորագրման նպատակահարմարության մասին

Հայաստանի Հանրապետության կառավարության և Եվրոպական Միության միջև նախատեսվում է կնքել «Ձեռնարկությունների և փոքր ու միջին ձեռնարկությունների մրցունակություն (COSME) (2014-2020թթ.)» ծրագրին (այսուհետ` Ծրագիր) Հայաստանի Հանրապետության մասնակցության վերաբերյալ» համաձայնագիրը:

Ծրագրի բոլոր միջոցառումներին (բացառությամբ ֆինանսական գործիքների) մասնակցելու համար Հայաստանի Հանրապետության կողմից Եվրոպական միության բյուջե տարեկան վճարվող անդամավճարը 2016-2017թթ. ժամանակահատվածի համար կկազմի 78 868 եվրո: 
Ծրագրի մյուս մասի համար (2018-2020թթ.) ամենամյա ֆինանսական մասնաբաժինը պետք է հաշվարկվի 2017թ. ընթացքում:
Տեղեկացնում ենք, որ Հայաստանի Փոքր և միջին ձեռնարկատիրության զարգացման ազգային կենտրոնը (ՓՄՁ ԶԱԿ) պատրաստ է հատկացնել միջոցներ COSME ծրագրին Հայաստանի մասնակցության համար նախատեսված անդամավճարը վճարելու համար: 
Միաժամանակ, Հայաստանում ԵՄ պատվիրակության հետ ընթացող քննարկումների արդյունքների համաձայն` 2015թ. ընթացքում մեկնարկող մեկ այլ` ԵՄ կողմից ֆինանսավորվող մասնավոր հատվածի զարգացմանն ուղղված ծրագրի շրջանակներում նախատեսվում է COSME Ծրագրի անդամակցության վճարի համաֆինանսավորում մինչև 50% չափով` 3 տարի ժամկետով: Նշված ծրագիրը Հայաստանում համակարգող Գերմանիայի միջազգային համագործակցության կազմակերպությունը (GIZ) պատրաստակամություն է հայտնել նաև Ծրագրի իրականացման ընթացքում ճիշտ և որակյալ հայտեր կազմելու ուղղությամբ Հայաստանի ՓՄՁ ԶԱԿ-ին տրամադրել տեխնիկական աջակցություն, որը Ծրագրի իրականացման դրական ընթացքի համար կարող է ստեղծել նպաստավոր պայմաններ: 

Ծրագրի հիմնական նպատակն է հնարավորություն ընձեռել հայաստանյան ՓՄՁ սուբյեկտներին օգտվել Եվրամիության կողմից ՓՄՁ-ների զարգացմանն ուղղված բազմաթիվ նախաձեռնություններից:
Մասնավորապես, Ծրագրին մասնակցությունը Հայաստանի ՓՄՁ ԶԱԿ-ին հնարավորություն կտա համաֆինանսավորում ստանալ Ձեռնարկությունների Եվրոպական Ցանցի (ՁԵՑ) գործունեության շրջանակներում` էականորեն բարձրացնելով Հայաստանում վերջինիս գործունեության արդյունավետությունը, դիմել ամենամյա ERASMUS երիտասարդ ձեռներեցների ծրագրին և ձեռներեցության խթանման նմանատիպ այլ ծրագրերին, իչպես նաև հնարավորություն կտա հայաստանյան այլ կազմակերպություններին և առանձին ՓՄՁ սուբյեկտներին Հայաստանի ՓՄՁ ԶԱԿ-ի աջակցությամբ մասնակցել Ծրագրի շրջանակներում հայտարարվող բազմաթիվ բաց դրամաշնորհային մրցույթներին:
Անհրաժեշտ ենք համարում տեղեկացնել նաև, որ Հայաստանը ՁԵՑ-ին անդամակցում է որպես երրորդ երկիր, որի գործունեությունը չի համաֆինանսավորվում ԵՄ կողմից` ՓՄՁ-ների համար էականորեն սահմանափակելով ցանցի ծառայություններից օգտվելու հնարավորությունները, սակայն COSME Ծրագրի շրջանակներում Եվրոպական Հանձնաժողովի կողմից հայտարարված ՁԵՑ-ի 2015-2020թթ. համակարգում ընդգրկվելու մրցույթին Հայաստանի ՓՄՁ ԶԱԿ-ի կողմից ներկայացված ծրագրային առաջարկը ստացել է դրական գնահատական և Եվրահանձնաժողովի կողմից ս.թ. ապրիլի 9-ին ստացված պաշտոնական գրությամբ առաջարկվել է կնքել դրամաշնորհային համաձայնագիր, որը սակայն ուժի մեջ կմտնի COSME Ծրագրին Հայաստանի մասնակցության դեպքում: Սա նշանակում է, որ Ծրագրին անդամակցելու դեպքում Հայաստանի ՁԵՑ-ի գործունեության համաֆինանսավորումը կլինի երաշխավորված առաջիկա 5 տարիների ընթացքում:
Ելնելով վերոգրյալից` հայտնում ենք, որ ՀՀ էկոնոմիկայի նախարարությունը նպատակահարմար է գտնում hամաձայնագրի ստորագրումը:

